
Vida oceánica, 
extractivismo 
pesqueiro e tra-
dición gastronó-
mica na Galiza  
do Antropoceno
Daniel Ares-López 

Neste ensaio compartirei algunhas reflexións e experien-
cias persoais sobre a relación da cultura galega contem-
poránea coa pesca industrial, o oceano global e a vida 
oceánica. Mais primeiro quero aclarar algo sobre min. 
Para comezar, non son un experto na vida mariña nin na 
pesca. Tamén non veño de familia mariñeira (crecín na 
beira do Miño, nun barrio de Lugo) e só por casualidades 
da vida de emigrante vivo desde hai anos a carón do Pa-
cífico, na cidade californiana de San Diego, onde traballo 
no Departamento de Español e Portugués dunha univer-
sidade pública. O meu coñecemento técnico da bioloxía 
mariña non pasa das obras de divulgación e de camiñar 
polas rochas de La Jolla Shores ou da Illa de Arousa na 
procura de focas, caranguexos ou pólipos. Como acadé-
mico nunca fun moi dado a campos ou especialidades 
concretas (mais alá da que che poidan dar áreas interdis-
ciplinarias como as humanidades ambientais) e prefiro 

meter os fociños nos coñecementos que historicamen-
te foron armando os diversos campos sobre un asunto 
dado, sen me adscribir plenamente a ningún. Tamén me 
interesa ver como se transmitiron eses coñecementos 
especializados a públicos amplos (con frecuencia reduci-
dos a certas narrativas e discursos que deixan fóra a com-
plexidade e os conflitos) e como do mundo da creación 
artística e da cultura popular surxiron e surxen maneiras 
alternativas de entender, percibir e sentir. Desa maneira, 
tento responder ás preguntas que me interesan compa-
rando as visións de expertas e especialistas con outros 
tipos de prácticas e coñecementos (Ares-López, no prelo).

Alén diso, tomo a serio unha idea cada vez máis 
apoiada en estudos empíricos, mais que nas modernas 
sociedades Europeas (ou de herdanza colonial Europea) 
aínda nos custa asimilar: as outras especies de animais, 
e mesmo as plantas, os cogomelos e os microorganis-

mos, posúen formas complexas de percepción, comuni-
cación e interpretación semiótica da realidade e forman 
un tecido de vida, simbiótico e inestábel, que abranxe 
a biosfera da cal somos parte (Margulis e Sagan, 2000; 
Uexküll, 2013). Por outras palabras, a diversidade da vida 
non é apenas corporal, mais hai tamén unha diversida-
de de existencias, de formas de existir. Reducir a vida 
non-humana á categoría de recurso natural, mercadoría 
ou produto pode ser unha excelente estratexia discur-
siva para acumular capital transformando o tecido da 
biosfera en grandes fluxos globais de alimentos bara-
tos (Moore, 2015), mesmo pode servir como estratexia 
para fomentar a «pesca sustentábel» e protexer certas 
populacións. Mais non debemos confundir unha estra-
texia económica, biopolítica e discursiva coa realidade 
da vida planetaria. Propoño, por un momento, deixar de 
lado as complexas dimensións económicas, éticas, po-
líticas, xeopolíticas e (pos-)coloniais deste asunto —por 
exemplo, os debates sobre as necesidades alimentares e 
laborais dos países do Norte e do Sul— e centrarme nas 
implicacións a un nivel ontolóxico e epistemolóxico des-
ta redución da vida oceánica á categoría de recurso natu-
ral. É dicir, o que acarreta esta redución como unha for-
ma de coñecer o mundo e interpretar a realidade. Aquí 
non teño dúbidas: a redución das comunidades de vida 
silvestre do planeta, incluídas as oceánicas, á categoría 
de «recurso» e de «produto» constitúe unha forma ben 
deficitaria de entender a vida silvestre que, por razóns 
históricas, continúa a dominar a esfera pública, empa-
cotada como coñecemento técnico-científico da mellor 
calidade. O que entendemos por «pesca» e «recursos 
pesqueiros» non son outra cousa que comunidades di-
versas e interconectadas de seres vivos, cada unha co seu 
xeito de existir, habitar o medio e interpretar a realidade 
(Balcombe, 2016; Mladenov, 2020). Esta característica 
esencial non depende das etiquetas que lles queiramos 
pór: levan facéndoo así desde hai centos de miles e mes-
mo millóns de anos e isto continuaría a ser así aínda que 
non ficase un só exemplar de homo sapiens na Terra. De 
facto, moitas especies mariñas son parentes directas na 
nosa historia evolutiva (Balcombe, 2016). 

Neste texto falarei dalgunhas experiencias, refle-
xións e lecturas que me foron arrastando cara á Galiza 
mariñeira, o mar aberto, o mar no cine e na literatura, a 
vida oceánica, as tradicións gastronómicas, as ciencias 
do mar e a pesca industrial con base (xeográfica ou fi-
nanceira) na Galiza. Estas augas, no meu parecer, son 
máis profundas, turbas, complexas e contraditorias do 
que parece. Están formadas por moléculas e por signi-
ficados, por materia oceánica e culturas marítimas, e 
por diversas comunidades humanas e de vida silvestre. 
Nas tres seccións que forman este ensaio, explorarei 

tres conceptos que considero claves para entender as 
relacións entre a cultura galega contemporánea e o mar: 
vida oceánica, pesca industrial e gastronomía tradicional. 
Soltamos amarras.

Intimidade familiar cunhas estrañas criaturas

No verán do 2022 viaxei coas miñas nenas ao Porto de 
Santa Cruz, no concello coruñés de Oleiros, para pasar 
unhas semanas coa miña irmá e o resto da familia. Un 
deses bos días de choiva estival que nos presentea a 
nosa costa, achegámonos ao Aquarium Finisterrae da 
Coruña: un espazo dedicado a celebrar e dar a coñecer 
a diversidade da vida oceánica nos ecosistemas mariños 
que bordean a Galiza (Presentación, 2016). Foi unha vi-
sita familiar relaxada e agradábel. Cinco adultos e tres 
crianzas percorrendo as salas, ollando os paineis infor-
mativos e sinalando as especies que recoñecíamos ou 
nos chamaban a atención. No meu caso, poucas eran as 
especies que podía recoñecer. Polo contrario, a miña nai, 
o meu cuñado e a miña irmá (todas elas excelentes co-
ciñeiras e amantes do bo peixe) coñecían moitas. Tiven 
tamén a impresión de que a familiaridade cos bichos 
non ía moito mais alén do nome e dunha vaga semellan-
za nas formas. Si, eses eran os peixes que coñeciamos 
tan ben (bonito, bacallau, sardiñas, congro, rodaballo...), 
mais isto era outra cousa. Aquí non estaban entre xeo 
cos ollos inmóbeis e o bandullo aberto, un podía fitar 
para os seus ollos e sospeitar que nos miraban. Lembro 
o meu cuñado José (un empresario culto, reflexivo e gas-
trónomo) observando en silencio as faces deses peixes 
de nome gastronomicamente familiar e familiarmente 
gastronómico. «Vaia monstros... que raros son, son como 
doutro planeta...», afirmou.

Este comentario espontáneo e casual durante a visita 
fíxome estar consciente de que as persoas galegas sa-
biamos moito de peixe e marisco (como condimentalo 
e cociñalo, como quebrar patas e apartar espiñas...) mais 
nada ou case nada da vida oceánica. Aínda que os peixes 
do mundo familiar e íntimo da comida e os do estraño 
mundo da vida oceánica subacuática parecían ser os 
mesmos nun plano material, facían parte, na realidade, 
de dous universos cognitivos, afectivos e epistemolóxi-
cos paralelos que raramente chegan a tocarse. O primei-
ro está formado polos ecosistemas mariños subacuáti-
cos e o segundo comeza cando o copo dunha rede chea 
de peixe sae a superficie. De aí a estrañeza dun espazo en 
que os saborosos alimentos se moven e nos ollan como 
seres doutra galaxia. 

Mais tamén non está no Acuario da Coruña a vida oceáni-
ca. Aquilo non é mais do que unha serie de ilustracións 

«Reducir a vida  
non-humana á 
categoría de recurso 
natural é unha 
excelente estratexia 
discursiva para 
acumular capital 
transformando  
o tecido da biosfera 
en grandes fluxos 
globais de alimentos 
baratos.»

tridimensionais dun catálogo de especies ou, no mellor 
dos casos, dun interesante libro interactivo de ciencias 
naturais. A vida oceánica, por definición, non está forma-
da por esas limpas e simétricas taxonomías que inven-
tou o célebre naturalista sueco Carl Linnaeus (1707–1778), 
mais por comunidades maioritariamente subacuáticas 
(diversas, interdependentes, e con mundos cognitivos 
e semióticos propios) que forman un intricadísimo e 
inestábel tecido de vida no hábitat que compartillan 
(Mladenov, 2020). Á diferenza dos sabores, texturas e 
aromas dun guiso de bonito, este tecido de vida oceáni-
ca non é fácil de percibir. Os primeiros filmes comerciais 
sobre a vida subacuática do oceano global foron os que 
tanta fama deron ao biólogo e mariño francés Jacques 
Cousteau (1910–1997) nos anos 50 e 60. Agora constitúen 
un subxénero dentro do documental de natureza que é 
relativamente popular en plataformas como Netflix ou 
Filmin. Mais unha experiencia sensíbel mais directa da 
vida oceánica precisa técnicas e equipas de mergullo ao 
alcance de moi pouca xente. A imaxinación, pola contra, 
é de graza. 

A Galiza Atlántica e o extractivismo  
pesqueiro no século xx

A historia da pesca industrial na Galiza do século xx rom-
pe con moitos dos imaxinarios dominantes sobre a iden-
tidade e a historia contemporánea desta pequena nación 
do Occidente da Europa. A través da literatura, as artes e 
o discurso político o galeguismo construíu unha imaxe 
da Galiza que tiña o seu centro de gravidade na terra e no 
campesinato. Sen entrar en pormenor, poderíamos dicir 
que o discurso galeguista dos séculos xix e xx falaba da 
Galiza como una terra formada por paisaxes bucólicas, 
férteis e en cósmica sintonía cos labregos que vivían dela 
(Anónimo, 1955; Domingues, 2009; López Sández, 2008), 
mais que permanecía secularmente pobre e «asoballa-
da» pola inercia histórica, pola «sangría» da emigración 
e por aqueles que a mantiñan nun «atraso» que cumpría 
superar (Beiras, 1972; Cabanillas, 1976; Castelao, 2012). 

Como sinalou Francisco Xosé Naval na súa crónica 
sobre o mundo da pesca na literatura galega, no cánone 
literario galego do século xx non encontramos un ro-
mance sobre a Galiza mariñeira cun impacto comparábel 
ao que tiveron Arredor de si (1930), A esmorga (1959) ou 
Memorias dun neno labrego (1961) (Naval, 1999). Na poe-
sía se callar si, mais, se tivermos en conta que Manoel 
Antonio retratou en De catro a catro (1928) a súa expe-
riencia como mariño mercante no Mediterráneo, como 
representación literaria da Galiza mariñeira resta apenas 
a obra de Bernardino Graña, o primeiro poemario de Luí-

sa Castro e máis algunha cousa que a miña ignorancia 
deixou escapar (Manoel Antonio, 1993; Castro, 2019; 
Graña, 1995a). Non parece moito se o compararmos coa 
lexión de poetas bucólicos, agraristas, paisaxistas, labre-
gos e urbanos que produciron as letras galegas dos dous 
últimos séculos. Mais aínda nas obras mais recoñecidas 
sobre a Galiza mariñeira como Profecía do mar (1966) de 
Bernardino Graña, os protagonistas son máis as vilas 
mariñeiras e a pesca artesanal do que a industrial con 
base en Vigo (e que xa daquela estaba collendo pulo 
por augas de Canadá e África do Sul) (Giráldez Rivero, 
2008, 2021; Graña, 1995b). Parece, por tanto, que a Gali-
za mariñeira en xeral, e a industrialización pesqueira en 
particular, ficou á marxe das narrativas dominantes que 
definiron a idea da Galiza no pasado século. 

Dunha perspectiva económica, polo contrario, a in-
dustrialización pesqueira na Galiza non foi marxinal. Xa 
desde o estabelecemento dunha industria conserveira 
nas Rías Baixas por parte de empresarios de orixe catalá 
no final do xix e a posterior motorización da frota de al-
tura após a Primeira Guerra Mundial, o sector pesqueiro 
liderou os procesos de acumulación capitalista no país 
(Casanova, 1998; Fernández del Riego, 1998). Mais non é 
até os anos 60 que podemos falar nunha pesca industrial 
na Galiza que corre parella en innovación tecnolóxica, 
loxística e capacidade extractiva (non tanto en capacida-
de comercializadora) á das maiores potencias pesqueiras 
mundiais (Giráldez Rivero, 2021).

Desde os traballos de Valentín Paz-Andrade e Domin-
go Quiroga en meados do século xx até hoxe, a industria-
lización da pesca na Galiza sempre foi un terreo propicio 
para a investigación e o debate entre especialistas. Nes-
tes círculos, describíronse e debatéronse as consecuen-
cias que tiveron innovacións técnicas na frota galega de 
altura (a motorización, as redes de arrasto por popa, as 
novas tecnoloxías da conxelación, etc.), que permiti-
ron aos arrasteiros con base nos portos galegos faenar 
durante cada vez mais tempo en partes cada vez mais 
distantes do Atlántico (Casanova, 1998; Giráldez Rivero, 
2008, 2019, 2021; Quiroga Ríos, 1969). Se no período de 
entreguerras os barcos con bandeira española xa faena-
ban no Atlántico Norte (Gran Sol e Terranova) e frente ás 
costas de Marrocos e Canarias, nos 60 (ademais de inten-
sificar a extracción naquelas áreas) xa o facían tamén na 
África do Sul e en Latinoamérica (Casanova, 1998).  

 Na esfera pública, contrariamente, os debates pare-
cían ir por outros carreiros. Alén de recoller a dor colec-
tiva que provocaban as mortes por naufraxio de mariñei-
ros (accidentes laborais recorrentes nun sector que non 
aseguraba debidamente a súa seguranza ante os riscos 
do medio mariño) e os despexos de petróleo, os discur-
sos públicos en relación á pesca parece que se centraron 

en dous asuntos. Nunha man, unha celebración da mo-
dernización e da innovación tecnolóxica do «sector pes-
queiro» galego (Fernández del Riego, 1998) e, na outra, 
lamentos polas «crises do sector» derivadas dos novos 
sistemas de cotas pesqueiras da Unión Europea e das 
novas restricións xurídicas no acceso a moitas áreas de 
peca tradicionais en África e no Atlántico Norte (Symes, 
2023; Zacharias e Ardron, 2019).

Desde 1981, as augas situadas a menos de 200 millas 
náuticas da costa deixaron de ser internacionais e pa-
saron a facer parte das novas «Zonas económicas ex-
clusivas» de cada país. No mellor dos casos, por tanto, 
pasaron a ser obxecto de negociacións e acordos inter-
nacionais para a cesión de dereitos de pesca (Zacharias 
e Ardron, 2019). Na realidade, moitos dos problemas da 
pesca industrial na Europa, xa desde o período de en-
treguerras, viñan dun esgotamento dos recursos por so-
bre-exploración e destrución dos ecosistemas mariños 
(Quiroga Ríos, 1969; Roberts, 2007). Primeiro creouse, 
por iniciativa privada mais cunha xenerosísima finan-
ciación pública do Estado Franquista, un xigantesco 
aparato pesqueiro-extractivo que puxo empresas gale-
gas como a Pescanova na vangarda da Revolución Azul 
mundial (Giráldez Rivero, 2008: 2021). Despois, cando 
mudaron as leis dos oceanos e a vida oceánica xa non 
daba mais de si, o Estado Español procurou maneiras de 
mantelo operativo, quer negociando cotas pesqueiras 
cos países do Sul Global como Marrocos, quer fomentan-
do a formación de empresas conxuntas con empresarios 
deses países como estratexia para evitar as limitacións 
legais estabelecidas por cada estado (o chamado quota-
-hopping) (Azaola e Carrasco, 2016).

A situación actual da vida oceánica global e as súas 
perspectivas futuras é un tema máis que preocupante. 
Preocupa tamén a linguaxe que usan para comunicalo 
as persoas encarregadas de estudar este asunto. Como 
sinalan os científicos do Instituto Nacional de Oceano-
grafía, Pilar Pereda e José Carlos Báez, a Organización 
das Nacións Unidas para a Agricultura e a Alimentación 
(FAO) considera que «tres cuartas partes de las especies 
de interés comercial, y de las que se tiene un segui-
miento científico, están sobreexplotadas o al borde de 
la sobreexplotación» (Pereda e Báez, 2009: 165). Inclusi-
ve hai autores que «predicen un colapso de las pesque-
rías mundiales alrededor del año 2050» (Pereda e Báez, 
2009: 165). Se ben non todos os científicos concordan 
con esta predicción, Pereda e Baez non dubidan da exis-
tencia «de una crisis internacional en la productividad 
pesquera y su impacto en los ecosistemas» (Pereda e 
Báez, 2009: 165). «De seguir la extracción a los niveles 
actuales», conclúen, «las existencias se irán agotando 
irreversiblemente hasta el total colapso» (Pereda e Báez, 

2009: 165). O problema, para estes autores, non parece 
ser o facto de comunidades bióticas e ecosistemas que 
tardaron millóns de anos en formarse seren destruídos 
en poucas décadas por unha industria extractiva que 
leva un século arrasando os fondos mariños e removen-
do millóns de toneladas de vida oceánica do seu medio 
natural. O problema, entón, é de índole económica: hai 
unha «crise de produtividade pesqueira» porque un re-
curso natural «sobre-explorado» comeza a esgotarse. Se 
mesmo os maiores coñecedores e defensores do oceano 
falan da vida silvestre mariña como se fose unha mina 
de carbón prestes a se esgotar, se callar hai calquera 
cousa que non funciona ben na nosa maneira básica de 
percibir e concibir esas vidas outras que habitan o ocea-
no global.

A situación actual  
da vida oceánica global 
e as súas perspectivas 
futuras é un tema 
máis que preocupante. 
Preocupa tamén  
a linguaxe que usan  
para comunicalo  
as persoas encarregadas 
de estudar este asunto.

Vida oceánica e tradicións gastronómicas 

Un dos maiores atractivos e tradicións da festa anual da 
cidade de Lugo, as festas de San Froilán, é «ir comer o 
polbo». Durante a semana de festas, locais e visitantes 
van comer polbo nos restaurantes da zona, nas tendas 
temporais e barracas que se instalan na cidade ou na 
casa dalgún familiar. Unha noite de San Froilán, haberá 
vinte anos atrás, fun comer o polbo coa miña turma de 
amigos a un enorme restaurante, rexentado por un fa-
moso polbeiro local, con capacidade para cen persoas ou 
máis. Unha especie de nave industrial onde máis de cen 
persoas se dedicaban simultaneamente a comer polbo 
con patacas en longas mesas. Cando unha mesa ficaba 

libre era rapidamente ocupada polo seguinte grupo. Xa 
daquela, con vinte e poucos anos e case que sen intere-
se ou coñecemento polos asuntos do mar, chamárame a 
atención a enorme cantidade de polbos necesarios para 
manter aquela devoción pola tradición gastronómica e 
o pracer culinario. Pensei en toda a xente que estaba a 
facer o mesmo ao mesmo tempo por toda a cidade e que 
o mesmo proceso se repetiría ao día seguinte e ao seguin-
te... Pensei que o San Froilán, para as populacións de pol-
bo, mais que un santo debía ser unha especie de diabo 
apocalíptico que desencadeaba cada ano unha arrepian-
te catástrofe natural. Preguntábame de onde sairía tanto 
polbo para alimentar a tantos devotos da festa, da gastro-
nomía e da tradición. Era imposíbel que houbese tantos 
polbos nas rías galegas... de onde os trouxeron?, que tipo 
de pesca habería onde vivían eses polbos?, contaríase os 
que había?, habería cotas e vedas?, e que tradición absur-
da é esta de andar todos a devorar colectivamente tonela-
das de polbo con orgullo patriótico? Máis tarde descubrín 
o que, nesta altura da historia, xa sabe todo o mundo na 
Galiza: a maior parte do polbo que se consume extráese 
nas costas africanas ou máis lonxe aínda. Xa se conver-
teu nun tópico de conversa cando un vai comer polbo: 
«este éche da ría, eh?, non vaias pensar que é como o que 
che dan por aí...»; «este veu de Marrocos, e foiche ben 
caro, mais está bo...». Eu continuei comendo polbo gos-
tosamente durante moitos anos, mais foi naquela época 
cando comecei a intuír os problemas que pode acarretar 
o facto de que certas tradicións gastronómicas se tornen 
un fenómeno de masas. 

Na introdución a un recente libro de cociña sobre o 
polbo que compilaba «67 receitas da cociña tradicional» 
para preparalo, a autora Matilde Felpeto apunta para es-
tes problemas contextualizándoos no proceso de indus-
trialización pesqueira na Galiza:

A partir dos anos 60, coa aparición da industria do 
frío e coa construción de embarcacións dotadas de 
novas tecnoloxías [...] a frota pesqueira galega che-
ga a ter un auxe importante en Europa. Explóranse 
novos caladoiros dalgunhas especies, e entre elas 
do polbo: Marrocos, Angola, Mauritania [...] Na pes-
ca a grande escala ou industrial realizada desde es-
tas modernas embarcacións empréganse artes de 
pesca como o arrastre, redes [que se arrastan] polo 
fondo do mar e collen todo o que encontran ao seu 
paso. Non é unha arte selectiva porque captura es-
pecies de todos os tamaños. É daniña para as espe-
cies e para os fondos mariños. Por esta razón ponse 
en dúbida a súa utilización. O seu uso está regulado 
pola lei en moitos países, pero non está prohibida. 
(Felpeto Lagoa, 2014: 22)

Considerar certas 
especies mariñas como 
elementos centrais 
da cociña galega 
contemporánea ten moito 
de fantasía alimentada 
polo turismo e o 
extractivismo pesqueiro 
da Revolución Azul.

Se aquí a autora escolle ben as palabras para evitar nomear 
directamente a frota galega como causante dun dano irre-
versíbel á vida oceánica, o «aumento» continuo da «de-
manda» de polbo na Galiza está representado como un 
proceso económico abstracto, ditado polas forzas imper-
soais do mercado, de que ninguén é responsábel. Dado que 
«o consumo do polbo vai en aumento» e «as capturas que 
se fan nas rías ou nas zonas costeiras non son suficientes 
para atender a demanda, [...] os caladoiros exteriores teñen 
cada vez máis barcos pescando» (Felpeto Lagoa, 2014: 22).

A autora termina esta sección expondo, por fin, o 
grande problema. Este non é a destrución da vida oceáni-
ca por parte da pesca industrial, mais o facto de que «a 
frota cefalopodeira galega é unha das máis afectadas» 
polos «conflitos entre os países donos dos caladoiros e 
os pesqueiros españois» (Felpeto Lagoa, 2014: 22). Para 
encher os restaurantes no San Froilán e para que a xente 
poida cociñar o polbo de 67 maneiras tradicionais dife-
rentes fai falta un monte de octopus vulgaris. E se aquí 
deixa de o haber pois, loxicamente, haberá que traelo de 
algures. A idea de que no Antropoceno a relación supos-
tamente tradicional da cultura galega co octopus vulgaris 
podería mudar fica fora do pensábel. A Galiza sempre foi 
e será terra de bo polbo.

Entre tanto, como definir o local e o tradicional neste 
contexto? Se quixermos saber por que o polbo é un prato 
tradicional na Galiza contemporánea, poderíamos ras-
texar as súas orixes históricas e quasi-míticas nas polbei-
ras itinerantes que os cocían nas feiras de Lugo e Ouren-
se nos anos 50, mais probabelmente sexan os libros de 
cociña, os ensaios gastronómicos (como A cociña galega 
de Álvaro Cunqueiro e outros similares) e as iniciativas 
turísticas os que mais contribuíron para dar forma defi-
nida á galeguidade gastronómica nos últimos cincuenta 
anos (Cunqueiro, 1973; Rodríguez Baixeras, 2018).

Alén diso, para entender o que realmente é a cociña 
tradicional non podemos disociala da historia do extrac-
tivismo pesqueiro e das condicións socioambientais do 
Antropoceno. Ao trazar esas conexións, vemos que con-
siderar certas especies mariñas como elementos centrais 
da cociña galega contemporánea ten moito de fantasía 
alimentada polo turismo e o extractivismo pesqueiro da 
Revolución Azul: unha fantasía insustentábel que nos 
permite desligar formas de vida e cultura da materiali-
dade que habitamos: o polbo foi, é e será galego aínda 
que non restar nin un só nas rías, aínda que haxa que 
traelo do Índico para alimentar os millares de turistas 
que chegan cada verán a Compostela, aínda que a so-
brepesca estea conducindo os ecosistemas mariños do 
oceano global para un risco de colapso.

